
Johani ikʉmmoosya Jesu 
 
Ijolo aalipo ʉmundʉ jʉmo, ɨngamu jaake 

aali jo Johani, ʉjʉ aatʉʉgalaga mmatengele. 
Abandʉ bingi baabʉʉkaga ʉko kʉkʉpɨlɨkɨsya ɨsi 
alʉmbɨlɨlaga. Alɨnkʉboosya abandʉ boosa aba 
baasʉʉmile ʉlʉhoobokelo ʉlwa ɨmbiibi syabo 
ndwɨsi Jolotani. 

Isikʉ lɨmo Jesu alɨnkʉbʉʉka kwa Johani 
ʉkʉtɨ oosigwe. Johani bo ambwene Jesu ikwisa, 
alɨnkʉtɨ, “Amukeete! Ʉjʉ jo ʉjʉ ikʉsoosya 
ɨmbiibi sya bandʉ.” Johani aaliibwene ʉkʉtɨ 
akabagɨla ʉkʉmmoosya Jesu, alɨnkʉtɨ, “Paapo 
fiki kwisa kʉmyangʉ ʉne ʉkʉtɨ goosigwe? Looli 
ʉgwe gʉʉnyosye ʉne!” Jesu alɨnkwamula 
alɨnkʉtɨ, “Fikʉtɨ gʉʉnyosye ʉne. Kʉ njɨla ɨjɨ 
tukʉbombaga ɨsi Kyala ikʉlonda.” Po paapo 
Johani alɨnkʉmmoosya Jesu. 

Po bo Jesu ikʉfuma mmɨɨsi, kʉmwanya 
kʉlɨnkwigʉka. Jesu alɨnkʉmbona Mbepo gwa 
Kyala ikʉsuluka kʉmyake ngatɨ mbɨlɨ gwa 
ngʉnde. Nɨ liisyʉ lya Kyala lɨlɨnkʉpɨlɨkigwa 
ʉkʉfuma kʉmwanya, lɨlɨnkʉtɨ, “Ʉjʉ jo 
mwanangʉ, jo nganigwa gwangʉ. Niikyeliile fiijo 
nagwe.” 

Ɨsyakʉlaalʉʉsya  
(Johani ikʉmmoosya Jesu) 

 

1. Johani aatʉʉgalaga kʉʉgʉ? 
2. Johani aabombaga ɨjaa fiki ndʉkʉbo? 
3. Johani aajobile silɨkʉ ɨsya Jesu? 
4. Fiki Johani akaalondaga ʉkʉmmoosya Jesu? 
5. Paapo fiki Jesu aalɨnsʉʉmile Johani ʉkʉtɨ ammosye? 
6. Ɨliisyʉ ʉkʉfuma kʉmwanya lyajobile silɨkʉ ɨsya Jesu? 

 

Ɨsyakʉlaalʉʉsya ɨsi sikʉmpa ʉmundʉ ʉbʉjo ʉbwa 
kwinogona ʉbwanalooli ʉbwa nongwa ɨsi sipangiigwe nʉ 
kʉkola muno kʉbombelaga: 

 

7. Akapango aka kikʉtʉmanyisya silɨkʉ ɨsya bʉlɨlanisi 
ʉbwa Kyala na Jesu Kɨlɨsiti? 

Jesu ikwenda pamwanya pa mɨɨsi 
 
Bo jɨkaalɨ ɨngiisi ʉkwingɨla, Jesu na 

bafundigwa baake baali kʉmbalɨ kwa sʉmbɨ 
Galilai. Jesu alɨnkʉtɨ, baloboke ʉkʉbʉʉka 
kwisɨɨlya ɨlɨngɨ. Po paapo balɨkwingɨla mwi 
booti, balɨnkwanda ɨnjɨla ɨja kʉloboka sʉmbɨ, 
looli ʉmwene aasyele pisɨɨlya. Bo bafikile pakatɨ 
pa nyanja, ʉmbelo ʉnkalɨ fiijo gwalyandile 
ʉkʉkula, na majɨga gaalɨ manywamu fiijo. 

Abafundigwa balɨnkʉfiga ɨngafi na maka 
gaabo goosa, looli baatoliigwe ʉkʉbʉʉka 
pabʉtali, paapo ʉmbelo gwabasigɨlaga. Po 
paapo lʉlɨnkʉbakola ʉlʉtende ʉlʉnywamu fiijo. 
Pitaasi Jesu alɨnkwanda ʉkwenda pamwanya pa 
mɨɨsi ʉkʉloboka. Bo asegeliile kɨfuki nʉ bwato 
bwabo, abafundigwa baake balɨnkʉmbona 
ʉmundʉ ikwenda pamwanya pa mɨɨsi. 
Balɨnkwinogona ʉkʉtɨ bikʉmbona ʉnsyʉka, 
lʉlɨnkʉbakola ʉlʉtende ʉlʉnywamu. 

Looli Jesu alɨnkʉtɨ, “Mungatiilaga, jo ʉne.” 
Jesu alɨnkwingɨla mbwato, po paapo palapala 
ʉmbelo gʉlɨnkʉleka ʉkʉkula, nɨ nyanja 
jɨlɨnkʉmyeka. Nakalɨnga balɨnkʉfika kwisɨɨlya 
kʉno baalondaga ʉkʉbʉʉka.  

Ɨsyakʉlaalʉʉsya  
(Jesu ikwenda pamwanya pa mɨɨsi) 

 
1. Abafundigwa baa Jesu baalobokaga sʉmbɨ alɨkʉ? 
2. Kabalɨlo kalɨkʉ aka balyandile ʉkwenda ɨnjɨla? 
3. Bʉle Jesu aalimo mwi booti mula akabalɨlo aka 

abafundigwa baataamigwaga? 
4. Jesu aabafikiile abafundigwa kʉ njɨla jɨlɨkʉ? 
5. Abafundigwa baalɨ nɨ nyinogono silɨkʉ, bo 

bambwene ʉmundʉ ikwenda pamwanya pa mɨɨsi? 
 

Ɨsyakʉlaalʉʉsya ɨsi sikʉmpa ʉmundʉ ʉbʉjo ʉbwa 
kwinogona ʉbwanalooli ʉbwa nongwa ɨsi sipangiigwe nʉ 
kʉkola muno kʉbombelaga:  
 

6.    Lɨnga gwalipo na bafundigwa gwipɨlɨkaga bʉlebʉle, 
bo kʉmbona ʉmundʉ ikwenda pamwanya pa mɨɨsi 
mwa sʉmbɨ? Paapo fiki? 

7.    Fiki Jesu alɨ na maka gaa kwenda pamwanya pa 
mɨɨsi mwa sʉmbɨ? 

 



 

 9 

Jʉmojwene itolo aatile: Ndaga Jesu 
 
Isikʉ lɨmo Jesu na bafundigwa baake 

baabʉʉkaga nkaaja kaa Jelusalemu. Bo balɨ mu 
njɨla, baalyaganiile na bakokonyale kalongo. 
Abandʉ bala baalyimile pabʉtali na Jesu. 
Balɨnkʉnkoolela balɨnkʉtɨ, “Ntwa Jesu, 
tukʉlamba ʉtʉtʉʉle.” Jesu bo abapɨliike abandʉ 
bala alɨnkʉtɨ, “Mubʉʉke mukiinangɨsye kʉ 
bapuuti, mukabasisimikɨsye ʉkʉtɨ muponile.” 

Balɨnkʉsookapo pala balɨnkwanda 
ʉkʉbʉʉka kʉ bapuuti. Bo bikwenda mu njɨla, 
balɨnkwibona ʉkʉtɨ baponile. Poope 
balɨnkʉbʉʉka kʉ bapuuti. Looli ʉmundʉ 
jʉmojwene itolo pa bandʉ bala kalongo, bo 
ibwene ʉkʉtɨ aponile, aagomokiileko kwa Jesu. 
Aafugeeme nkyeni mwa Jesu, aatile ndaga fiijo. 
Bala bahaano na bana baalɨ baJuuta, ɨkɨkolo 
kɨmo na Jesu. Looli ʉmundʉ jʉla aalɨ nSamalija, 
akaalɨ nJuuta. 

Jesu alɨnkʉbangʼatulɨla amaaso 
abafundigwa baake, alɨnkʉtɨ, “Abandʉ kalongo 
mbaponiisye, bʉle bala abangɨ bahaano na bana 
balɨ kʉʉgʉ? Bʉle akajapo najʉmo ʉgwa kɨkolo 
kyɨtʉ ʉgwa kʉbuja kʉkʉti ndaga Kyala, looli jʉ 
nhesya itolo?” Jesu alɨnkʉmbʉʉla ʉjʉ 
aagomwike ʉkʉtɨ ndaga, alɨnkʉtɨ “Ɨma, 
ʉbʉʉkege kʉmyako! Ʉlwitɨko lwako lo ʉlu 
lʉkʉponiisye.” 

Ɨsyakʉlaalʉʉsya  
(Jʉmojwene itolo aatile: Ndaga Jesu)  

 
1. Jesu bo ikʉbʉʉka nkaaja aalyageene na bandʉ 

balɨkʉ? 
2. Paapo fiki abakokonyale bakaasegeliile kwa Jesu? 
3. Bʉle abakokonyale baalɨnsʉʉmile Jesu ʉkʉtɨ 

ababombele ɨfiki? 
4. Paapo fiki Jesu aababʉʉlile abakokonyale ʉkʉtɨ 

bʉʉkaga mkiinangɨsye kʉ bapuuti? 
5. Abakokonyale balɨnga baagomwike kʉkʉngwɨla ʉlʉpi 

Jesu? 
6. Ʉjʉ aagomwike kʉkʉgwa ʉlʉpi, aafumile nkɨkolo 

kɨlɨkʉ? 
7. Ɨkɨkolo ɨkya mundʉ ʉjʉ kyalɨ bʉki nɨ kɨkolo kya Jesu? 
8. Paapo fiki ʉmundʉ ʉjʉ aaponile? 
Ɨsyakʉlaalʉʉsya ɨsi sikʉmpa ʉmundʉ ʉbʉjo ʉbwa 
kwinogona ʉbwanalooli ʉbwa nongwa ɨsi sipangiigwe nʉ 
kʉkola muno kʉbombelaga: 

9.  Mbʉʉmi bwɨtʉ boosa, tʉkʉmbʉkege ʉkʉbomba 
silɨkʉ?  

10. Paapo fiki tʉkʉgwa ʉlʉpi kwa Kyala? 

Jesu ikʉbaswɨla abandʉ  baelʉfu bana (4,000) 
 

Isikʉ lɨmo Jesu aabʉʉkile pa kyamba, 
aafyʉkile panandɨ. Abandʉ bingi balɨnkʉkonga, 
balɨnkʉntwalɨla ababine na balemale kʉmyake. 
Jesu aabaponiisye boosa! Bo gakɨndile amasikʉ 
matatʉ, Jesu aabakooliile abafundigwa baake, 
alɨnkʉbabʉʉla alɨnkʉtɨ, “Ngʉbakeetela ɨkɨsa 
fiijo abandʉ aba. Balɨ na niine apa amasikʉ aga 
matatʉ, lɨɨlɨno bakaja nɨ findʉ nafimo. Ngiigana 
ʉkʉbaleka bo balɨ nɨ njala. Babagiile ʉkʉsilɨka 
akabalɨlo ka kʉbuja kʉkaaja.” 

Balɨnkʉmbʉʉla balɨnkʉtɨ, “Kakajapo akaaja 
kɨfuki, apa tʉbagiile ʉkʉfyaga ɨfindʉ ɨfya 
kʉbafwana abandʉ boosa aba!” Jesu 
alɨnkʉbalaalʉʉsya alɨnkʉtɨ, “Mulɨnafyo 
ɨfisyesye filɨnga?” Balɨnkʉmmwamula balɨnkʉtɨ, 
“Tʉlɨnafyo ɨfisyesye fihaano na fibɨlɨ nɨ ɨswɨ 
nandɨ itolo.” Alɨnkʉbabʉʉla ʉkʉtɨ bababʉʉle 
abandʉ boosa ʉkʉtɨ batʉʉgale paasi. Jesu 
aalyegile ɨfisyesye fila fihaano na fibɨlɨ nɨ ɨswɨ, 
aalɨntuufifye Kyala kʉ findʉ fila.  

Po paapo aamenyeenie, aabapeele 
abafundigwa baake. Boope babapeele abandʉ 
ɨfindʉ fila. Abandʉ boosa baaliile, baalikwite 
boosa. Bo baliile, abafundigwa baake 
baabʉngeenie ɨfindʉ ɨfi fyasyele. Akandʉ akaa 
kʉswigɨsya kaalɨ ko kwisʉsya ɨfindʉ ɨfi fyasyele, 
mfitʉndʉ fihaano na fibɨlɨ! Abanyambala aba 
baaliile baalɨ 4,000 pala, kangɨ baalipo 
abakiikʉlʉ na baana. Bo baliile, Jesu 
alɨnkʉbalaga abandʉ, po paapo balɨnkʉbʉʉka 
kʉmyabo. 

Ɨsyakʉlaalʉʉsya  
Jesu ikʉbaswɨla abandʉ baelʉfu bana (4,000) 

 
1. Baalɨntwaliile Jesu abandʉ balɨkʉ, bo abʉʉkiile pa 

kyamba? 
2. Paapo fiki Jesu aabakeetiile nkɨsa abandʉ? 
3. Jesu aabalaalʉsisye silɨkʉ abafundigwa baake? 
4. Abafundigwa baa Jesu baalɨ nɨ fisyesye filɨnga? 
5. Baaliko abanyambala balɨnga aba aabaswɨlile ɨfindʉ? 
6. Abafundigwa baabʉngeenie ɨfitʉndʉ filɨnga, ɨfya 

findʉ ɨfi fyasyeleko? 
Ɨsyakʉlaalʉʉsya ɨsi sikʉmpa ʉmundʉ ʉbʉjo ʉbwa 
kwinogona ʉbwanalooli ʉbwa nongwa ɨsi sipangiigwe nʉ 
kʉkola muno kʉbombelaga: 
7. Akapango aka kikʉtʉmanyisya ɨsya maka ga Kyala 

silɨkʉ? 
8. Akapanga aka kikʉtʉnangɨsya akajɨɨlo kalɨkʉ aka 

Kyala? 

Jesu ikʉmponesya ʉndʉmyana ʉgwa mbepo ɨnyali 
 

Isikʉ lɨmo Jesu aalyaganiile nɨ kɨlʉndɨlo 
ɨkya bandʉ. Ʉmundʉ jʉmo pa kɨlʉndɨlo kɨla 
alɨnkʉsʉʉma Jesu alɨnkʉtɨ, “Mmanyisi, 
ndɨnagwe ʉmwana jʉmojwene itolo. Akabalɨlo 
kingi ɨmbepo ɨnyali jikʉmmwingɨla nʉ 
kʉntaamya. Ɨmbepo ɨnyali ɨjɨ jɨmmonangile ʉmbɨlɨ. 
Kangɨ ikʉgwa paasi nʉ kwitaagataaga, 
ikʉsoosya ʉntotofula kʉkanwa, po ngʉkʉsʉʉma 
ʉndʉʉle.  

“Ɨmbepo ɨjɨ jɨtikʉndekesya, looli 
jikʉngomokela kangɨ. Naabasʉʉmile 
abafundigwa baako ʉkʉtɨ bajɨkage, looli 
batoliigwe ʉkʉjɨsoosya.” Jesu alɨnkwamula 
alɨnkʉtɨ, “Mwe bandʉ ba kabalɨlo aka 
mukajanalo ʉlwitɨko nalʉmo, na akendelo kɨɨnu 
kanyali. Mbakeetelele mpaka ndɨli!” Po paapo 
Jesu alɨnkʉtɨ, “Po ntwale ʉmwanaako 
kʉmyangʉ!”  

Ʉmwana jʉla bo afikile kwa Jesu, ɨmbepo 
jaalɨngwɨsiisye paasi. Jaalɨmpelile ʉmwana 
ʉkʉtɨ itaagetaagege kʉno na kʉno. 

 
Jesu aajɨkemiile ɨmbepo ɨnyali jɨla, 

jaalindekile, jaasokilemo mmwana jʉla, aaponile. 
Jesu aalɨngomwile kʉ gwise. Abandʉ boosa 
baagabwene amaka ga Kyala, baaswigile fiijo. 

Ɨsyakʉlaalʉʉsya  
(Jesu ikʉmponesya ʉndʉmyana ʉgwa mbepo ɨnyali) 

 
1. Taata jʉla aalɨ nʉ bʉtolwe bʉlɨkʉ?  
2. Ɨmbepo ɨnyali jambombelaga silɨkʉ ʉndʉmyana ʉjo? 
3. Bʉle abafundigwa baa Jesu baajɨsoosisye ɨmbepo 

ɨnyali? 
4. Paapo fiki Jesu aasulumenie kʉnongwa jaa bandʉ 

bala? 
5. Ʉmwana jʉla bo abʉʉkile kwa Jesu, ɨmbepo ɨnyali 

jaalɨmbombiile ɨfiki? 
6. Jesu aabombile silɨkʉ? 
7. Po fiki abandʉ baaswigile fiijo? 
 

Ɨsyakʉlaalʉʉsya ɨsi sikʉmpa ʉmundʉ ʉbʉjo ʉbwa 
kwinogona ʉbwanalooli ʉbwa nongwa ɨsi sipangiigwe nʉ 
kʉkola muno kʉbombelaga: 
 

8. Kʉ masyʉ aga ʉmanyiile ɨfiki ɨsya Jesu? 

Jesu ikʉntʉʉla ʉmfwɨle  
 
Isikʉ lɨmo Jesu endaga nkaaja akaa Naini. 

Abafundigwa baake nɨ kɨlʉndɨlo ɨkɨnywamu ɨkya 
bandʉ baalɨnkongile. Bo bafikile kɨfuki nɨ kɨfigo 
ɨkya nkaaja, baalyaganiile na bandʉ 
baalongoseenie ʉkʉfuma nkaaja. Aaliko 
ʉnkiikʉlʉ ʉmfwɨle ʉjʉ ʉmwanaake aafwile. 
Abandʉ bala baapɨmbile ʉmfimba, 
baalɨnsindɨkile jʉʉba jʉla kʉkʉsyɨla. Ʉmwana 
ʉjʉ afwile aalɨ mwanaake jʉmojwene ntɨga. 

Jesu bo ambwene ʉnkiikʉlʉ jʉla aalɨmpeliile 
ɨkɨsa fiijo, alɨnkʉmbʉʉla alɨnkʉtɨ, “Ʉngalɨlaga!” 
Po alɨnkʉsegelela kɨfuki, aalɨnkʉlɨkola ɨlibokosi 
lɨla ɨlya mfimba. Abandʉ aba baapɨmbile 
ɨlibokosi, baalɨnkwɨma. 

Jesu alɨnkʉtɨ, “Ʉgwe ndʉmyana, 
ngʉkʉbʉʉla sumuka!” Ʉndʉmyana jʉla 
alɨnkʉsumuka, alɨnkʉtʉʉgala, alɨnkwanda 
ʉkʉjoba. Po paapo Jesu alɨnkʉmpa ʉnna. 
Abandʉ boosa balɨnkʉswiga fiijo. Balɨnkwanda 
ʉkʉntuufya Kyala, balɨnkʉtɨ, “Ʉnkunguluka 
ʉnkʉlʉmba aboniike kʉmyɨtʉ! Kyala alipo apa!” 

Ɨsyakʉlaalʉʉsya  
(Jesu ikʉntʉʉla ʉmfwɨle)   

 
1. Jesu aabʉʉkaga nkaaja kalɨkʉ? 
2. Bo asegeliile pa kɨfigo ɨkya nkaaja akaa Naini, alɨmb-

wene jwani? 
3. Jʉʉba jʉla ʉmfwɨle aalɨ na baana balɨnga? 
4. Jesu bo ambwene jʉʉba jʉla ʉmfwɨle, aalipiliike 

bʉlebʉle? 
5. Paapo fiki Jesu aalɨmbʉlile jʉʉba jʉla ʉkʉtɨ an-

galɨlaga? 
6. Paapo fiki Jesu aalɨnsyʉsiisye ʉmwana jʉla? 
Ɨsyakʉlaalʉʉsya ɨsi sikʉmpa ʉmundʉ ʉbʉjo ʉbwa 
kwinogona ʉbwanalooli ʉbwa nongwa ɨsi sipangiigwe nʉ 
kʉkola muno kʉbombelaga: 
7. Fiki abandʉ baajobile ʉkʉtɨ, “Kyala alipo apa?”  
8. Akapango aka kikʉtʉmanyisya silɨkʉ ɨsya Jesu? 

Jesu abaganile abaana 
 
Isikʉ lɨmo abandʉ baabatwele abaanaabo 

abakeke kwa Jesu. Baalondaga ʉkʉtɨ Jesu 
ababɨɨkɨlepo amaboko ʉkʉtɨ abasaje. Looli 
abafundigwa baake balɨnkʉbakaanisya abandʉ 
bala ʉkʉbatwala abaanaabo kʉmyake, paapo 
bakalondaga ʉkʉtɨ Jesu ataamigwege na baana. 

Looli Jesu alɨnkʉtɨ, “Amubaleke abaana 
biisege kʉmyangʉ! Mungabakaanisyaga, paapo 
abandʉ ba Kyala nalooli bikʉfwana na baana 
abo muno bikʉbasuubɨla abapaapi.” 

Po paapo Jesu alɨnkʉbɨɨka amaboko 
pamwanya pa baana, alɨnkʉbasaja. 

 Ɨsyakʉlaalʉʉsya 
 (Jesu abaganile abaana)  

 
1. Bo baani aba baatwaliigwe kwa Jesu? 
2. Paapo fiki abandʉ baabatwele abaanaabo abakeke kwa 

Jesu? 
3. Po fiki abafundigwa ba Jesu baabakaanisyaga abandʉ 

ʉkʉbatwala abaanaabo kwa Jesu? 
4. Bʉle, Jesu aababʉʉlile abafundigwa baake ɨfiki, bo 

babombile sila?  
5. Bo bajobile ago, Jesu aabombile ɨfiki kʉ baana? 
Ɨsyakʉlaalʉʉsya ɨsi sikʉmpa ʉmundʉ ʉbʉjo ʉbwa 
kwinogona ʉbwanalooli ʉbwa nongwa ɨsi sipangiigwe nʉ 
kʉkola muno kʉbombelaga: 
6. Abaana balɨ na kajɨɨlo kalɨkʉ? Joba ʉtʉjɨɨlo ʉtʉnunu 

ʉtwa bʉkeke. 
7. Paapo fiki Jesu aajobile ʉkʉtɨ abandʉ aba bikʉnkonga 

Kyala bajege bo abaana? Tʉjege bo abaana mu njɨla 
silɨkʉ? Tʉjege na kajɨɨlo kalɨkʉ? 

Sakaaji ikʉpokigwa 
 
Isikʉ lɨmo Jesu aabʉʉkile nkaaja kaa 

Jeeliko. Nkaaja kala aalipo ʉmundʉ jʉmo, ʉjʉ 
aalɨ nsongesya songo. Ɨngamu jaake aalɨ jo 
Sakaaji. Abasongesya songo mmasikʉ ago, 
abandʉ baabakalalɨlaga, paapo baabʉngaaniaga 
ɨsongo ʉkʉbabombela abaLooma. Sakaaji aalɨ 
nnoge fiijo. Bo apɨliike ʉkʉtɨ Jesu alimo nkaaja 
kala, aalondaga fiijo ʉkʉmbona Jesu, ʉkʉtɨ 
ammanye muno ajɨɨliile. Isikʉ lɨmo Jesu bo 
ikwenda nkaaja kala, abandʉ bingi 
baalongoseenie nagwe. Sakaaji aalɨnogwine 
ɨnjɨla ɨnunu ɨjaa kʉmbona Jesu. Looli kʉnongwa 
ɨjaa bandʉ bingi, kangɨ aalɨ mpimba fiijo, 
aatoliigwe ʉkʉmbona Jesu. 

 
Po paapo Sakaaji aatalilepo nkyeni mbandʉ, 

aakwelile mu mpiki, ʉkʉtɨ ambone Jesu kanunu 
bo ikʉkɨnda. Jesu bo afikile apa aalipo Sakaaji, 

aalɨmbwene mu mpiki. Jesu alɨnkʉmbʉʉla 
alɨnkʉtɨ, “Sakaaji, ika mbɨbɨmbɨbɨ! Paapo lɨɨlɨno 
ngʉlonda mfike kʉmyako.” Sakaaji bo apɨliike, 
aaliikile mbɨbɨmbɨbɨ, alɨnkʉntwala Jesu 
kʉmyake nʉ lʉsaalo. 

 
Jesu bo alɨ nnyumba jaa Sakaaji, abandʉ 

balɨnkwibʉneesya fiijo ʉkʉmbona Jesu mula, 
paapo baalɨmmeenye Sakaaji ʉkʉtɨ mbomba 
mbiibi. Sakaaji alɨnkwɨma alɨnkʉtɨ, “Ntwa, 
ngʉlonda ʉkʉbomba ɨsya nalooli. Ngʉjaba 

ɨkyʉma kyangʉ kyosa pakatɨ na pakatɨ, 
ngʉbapapo kɨmo abalondo. Nʉ mundʉ gwesa 
ʉjʉ naalɨmmwibiile, ngʉngomokesya palapala 
kana.” Jesu alɨnkʉmbʉʉla alɨnkʉtɨ, “Lɨɨlɨno 
Kyala akʉpokile ʉgwe pamopeene na bandʉ baa 
mmyako, paapo ʉgwe ʉli mwana gwa 
Abulahamu.”  

Ɨsyakʉlaalʉʉsya 
 (Sakaaji ikʉpokigwa) 

 
1. Ʉnsongesya songo jʉla aalɨ jo jwani? 
2. Paapo fiki ʉnsongesya songo aalondaga ʉkʉmbona 

Jesu? 
3. Sakaaji aabombile silɨkʉ ʉkʉtɨ ankeete Jesu? 
4. Kwinogona ʉkʉtɨ abandʉ baalipɨliike bʉlebʉle, Jesu 

bo ingiile nnyumba ɨjaa mbomba mbiibi ʉjʉ? 
5. Sakaaji aabombile silɨkʉ ʉkʉtɨ anangɨsye ʉlʉpɨndʉko 

nʉ lʉgano lwake kwa Jesu? 
Ɨsyakʉlaalʉʉsya ɨsi sikʉmpa ʉmundʉ ʉbʉjo ʉbwa 
kwinogona ʉbwanalooli ʉbwa nongwa ɨsi sipangiigwe nʉ 
kʉkola muno kʉbombelaga: 
6. Fiki fyalɨmbonekiile ʉkʉtɨ Sakaaji asanuke, aleke 

akajɨɨlo aka bwimi nʉ kwanda ʉkʉbapaasya abangɨ? 
7. Akapango aka kikʉtʉmanyisya silɨkʉ ɨsya bʉpoki? 

Ɨkɨfwanikɨsyo ɨkya nkabi nʉ Laasalo  
 

Isikʉ lɨmo Jesu aamanyisyaga, aabombiile 
ɨkɨfwanikɨsyo:  

 
Ijolo aalipo ʉnnoge jʉmo. Aalɨ nɨ myenda 

ɨminunu fiijo. Aalɨ kanunu, aasekelaga ɨkyʉma 
kyake. Akaalɨ nʉ bʉtolwe.  

Aaliko ʉmundʉ ʉjʉngɨ, ʉjʉ aalɨ nndondo 
kangɨ ali mbine. Ɨngamu jaake aalɨ jo Laasalo. 
Po aatʉʉgalaga pa kɨfigo pa nnoge bo ikʉguulɨla 
ʉkʉpeeligwa ɨfindʉ ɨfi fyasatʉʉkaga ʉkʉfuma 
pa meesa ja nnoge. Looli ʉnnoge jʉla 
akaalɨmpeelemo nafimo. 

 
Isikʉ lɨmo Laasalo aafwile. Po abandʉmi 

baalɨmmwegile baalɨntwele nʉ kʉmfikɨsya 
pabʉjo, apa aalipo ʉmwisʉkʉlʉ gwake 
Abulahamu kʉmwanya. Nʉ nnoge aafwile, 
baalɨnsyɨlile, aasulwike kʉ ngolongo. 

 Alɨnkwanda ʉkʉtaamigwa kʉla. Aakeetile 
kʉmwanya, aalɨmbwene Abulahamu na Laasalo 
batʉgeele pamopeene. Ʉnnoge jʉla alɨnkʉtɨ, 
“Mwisʉkʉlʉ Abulahamu. Nʉmiilwe fiijo. Mbelile 
ʉntʉme Laasalo iise ambepo amɨɨsi.”  

 
Abulahamu alɨnkʉmbʉʉla alɨnkʉtɨ, “Pɨlɨka! 

Gwalɨ nɨ kyʉma kingi. Gwalɨ nafyo ɨfi 
gwalondaga. Kangɨ ʉgwe ʉkalyagiilwe nafimo. 
Ʉndondo ʉjʉ Laasalo akaalɨnafyo nafimo. Looli 
lɨɨlɨno ikʉsekela ʉbʉʉmi ʉgwe kʉtaamigwa. 

 Kangɨ bʉlipo ʉbwina ʉbʉnywamu ʉbʉ 
bukʉtʉsigɨla ʉswe na nuumwe. Akajapo ʉmundʉ 
ʉjʉ abagiile ʉkʉloboka ʉkʉfuma kʉno ʉkwisa 
ʉko.” Ʉnnoge jʉla alɨnkʉtɨ, “Gwe, Mwisʉkʉlʉ 
Abulahamu, ngʉkʉsuuma fiijo ʉntʉme Laasalo 
kʉ banuguna bangʉ bahaano. Abʉʉke 
akabasoke kʉsya bʉtolwe bwangʉ kʉno ndiko. 
Ngiigana boope ʉkʉbatwala kʉno.”  

 
Abulahamu alɨnkwamula alɨnkʉtɨ, “Moose 

na bakunguluka baasimbile ɨndagɨlo sya Kyala. 
Abakamu baako baalondigwaga ʉkʉsikonga 
ɨndagɨlo ɨsyo.” Ʉnnoge jʉla alɨnkʉtɨ, 
“Mwisʉkʉlʉ gwangʉ Abulahamu, tukʉlamba, 
lɨnga ʉmundʉ gwesa afumile kʉno kʉ ngolongo 
abʉʉkile kʉkʉbabʉʉla, bikʉsileka ɨmbiibi 
syabo.” Looli Abulahamu alɨnkʉtɨ, “Lɨnga 
bikʉmmwilamwa Moose na bakunguluka, nalɨnga 
ʉmundʉ afume kʉ ngolongo nʉ kʉbʉʉka 
kʉkʉbasoka, batikwakʉmpɨlɨkɨsya.”  

Ɨsyakʉlaalʉʉsya 
(Ɨkɨfwanikɨsyo ɨkya Laasalo nʉ nkabi) 

 
1. Aba bikʉjobigwa kʉ kɨfwanikɨsyo ɨkɨ bo baani? 
2. Ʉnnoge aalɨmbombile ɨsya fiki Laasalo? 
3. Bo bafwile baabʉkile kʉʉgʉ? 
4. Po fiki Abulahamu akaalɨntʉmile Laasalo kʉ bakamu 

ba nnoge ʉkʉti abasoke? 
Ɨsyakʉlaalʉʉsya ɨsi sikʉmpa ʉmundʉ ʉbʉjo ʉbwa 
kwinogona ʉbwanalooli ʉbwa nongwa ɨsi sipangiigwe nʉ 
kʉkola muno kʉbombelaga: 
5. Tʉpokiigwe kwipyana lya ntwa, somma kʉ mbombo 

syɨtʉ. Nalɨnga tʉkʉnangisya ʉlwitɨko lwɨtʉ kʉ 
mbombo. Tʉbombe ɨsya fiki, bo tʉkʉbabona 
abatolwe? 

Ʉlʉtalama ʉlʉ lʉsobile 
 
Isikʉ lɨmo Jesu aalyaga na bandʉ, aba 

abalongosi ba misoni, baababonaga ʉkʉtɨ baalɨ 
batʉlanongwa. Abalongosi baalɨmbwene Jesu 
ikʉlya na bandʉ bala, balɨnkwanda 
ʉkwibuneesya, balɨnkʉtɨ, “Po fiki ikʉlya na 
bandʉ bo aba?” Jesu aabamwile kʉ 
kɨfwanikɨsyo: 

Aaliko ʉnkiikʉlʉ jʉmo ʉjʉ aalɨ nɨ ndalama 
kalongo ɨsya fesa, ɨsi kʉkʉtɨ lʉtalama lwalɨ lwa 
ntengo ʉnnywamu. Lɨnga asobiisye ʉlʉtalama 
lʉmo, nnyumba mmyake, bʉle, ikʉbomba ɨsya fiki? 

 
Ikwasya ɨnyaale nʉ kʉpyagɨla nnyumba. 

Ikʉlondaga kʉ mahala ʉlʉtalama lʉla mpaka 
alwage. Linga alwagile, po ikʉbakoolelaga 
abapalamani baake, ʉkʉtɨ basekelege 
pamopeene. 

Lɨnga bafikile abapalamani baake, 
ikʉbabʉʉlaga ʉkʉtɨ, “Amusekelege pamopeene 
na niine! Ndwagile ʉlʉtalama ʉlʉ lwasobile.” Po 
paapo Jesu alɨnkʉtɨ, “Bo bikʉja abandʉmi ba 
Kyala kʉmwanya, bikʉhooboka lɨnga bambwene 
ʉntʉlanongwa jʉmo ikʉngomokela Kyala.”  

Ɨsyakʉlaalʉʉsya  
(Ʉlʉtalama ʉlʉ lʉsobile)  

 

1. Jesu aalyaga pamopeene naani? 
2. Ʉnkiikʉlʉ aalɨ nɨ ndalama ilɨnga ɨsya fesa? 

Aasobiisye ilɨnga mʉ ndalama ɨsyo? 
3. Bo asobiisye ʉlʉtalama lʉla, ʉnkiikʉlʉ jʉla aabombile 

ɨsya fiki?  
4. Ʉnkiikʉlʉ ʉjo aalipɨliike bʉlebʉle, bo alwagile 

ʉlʉtalama lʉla? 
5. Jesu aalɨmfwanikiisye ʉnkiikʉlʉ jʉla naani? 
Ɨsyakʉlaalʉʉsya ɨsi sikʉmpa ʉmundʉ ʉbʉjo ʉbwa 
kwinogona ʉbwanalooli ʉbwa nongwa ɨsi sipangiigwe nʉ 
kʉkola muno kʉbombelaga: 
6. Ʉntʉlanongwa jo jwani? 
7. Ʉkungomokela Kyala ko kʉbomba ɨsya fiki? 
8. Paapo fiki abandʉmi bikʉhooboka fiijo, bo 

ʉntʉlanongwa ikʉngomokela Kyala? 
9. Bʉle ʉgwe gʉngomokiile Kyala? Panga ɨfi fipelile 

ʉkʉtɨ gʉngomokele Kyala. 

Jesu ikwingɨla mu Jelusalemu 
 
Isikʉ lɨmo Jesu na bafundigwa baake 

baabʉʉkaga nkaaja kaa Jelusalemu. Bo 
basegeliile ntwaja ʉtʉ twalɨ kɨfuki na 
Jelusalemu, aabatʉmile abafundigwa baake 
babɨlɨ alɨnkʉtɨ, “Mubʉʉke nkaaja aka kalɨ 
nkyeni mmyɨtʉ. Bo mufikile ʉko mukwakʉjaaga 
ɨmbunda jɨpinyiigwe, ɨjɨ akajiitogamo ʉmundʉ 
najʉmo. Mukajaabʉle, mukajitwale apa. Lɨnga 
ʉmundʉ ikʉbalaalʉʉsya ɨkʉtɨ fiki mukʉjaabʉla 
ɨmbunda, mukajobege ʉkʉtɨ, ‘Ʉntwa 
ikʉjɨlonda.’”Abafundigwa bala babɨlɨ 
baabʉʉkile, baajaagile ɨmbunda bo muno 
babʉʉliigwe na Jesu. Bo bikʉjaabʉla, abeene 
mbunda balɨnkʉbalaalʉʉsya balɨnkʉtɨ, “Fiki 
mukʉjaabʉla ɨmbunda?” Balɨnkʉbaamula 
balɨnkʉtɨ, “Ʉntwa ikʉjɨlonda.” Balɨnkʉbiitɨkɨsya, po 
balɨnkʉjitwala. Abafundigwa baake balɨnkʉtenga 
ɨmyenda gyabo pamwanya pa mbunda, 

balɨnkʉnkwesya Jesu pamwanya pa mbunda. 
Balɨnkwanda ʉkwenda, abandʉ bo bambwene 
balɨnkwanda ʉkʉtenga ɨmyenda mu njɨla. Abangɨ 
balɨnkʉtenga ɨsamba sya mipiki nʉ kʉmmwɨmbɨla 
ɨnyɨmbo sya kʉntuufya. Jesu bo asegeliile nkaaja 
kaa Jelusalemu, abandʉ balɨnkwanda 
ʉkʉntuufya Kyala ʉkʉkongana nɨ fiika fyosa ɨfi 
Jesu aabombile amasikʉ gaa kʉnyuma. 
Balɨnkʉlaata amasyʉ gaabo, bo bikʉntuufya 
Kyala balɨnkʉtɨ, “Kyala ansajege ʉmalafyale 
jʉjʉʉjʉ , ʉjʉ ikwisa mu ngamu jaake Kyala.” 

Pa kɨlʉndɨlo kɨla baalipo abaFalisai aba 
bankaanaga Jesu ʉkʉtɨ akatʉmigwa na Kyala. 
Balɨnkʉmbʉʉla balɨnkʉtɨ, “Ʉbakaanisye 
abafundigwa baako bangajobaga amasyʉ ago.” 
Jesu alɨnkʉbaamula alɨnkʉtɨ, “Lɨnga bamyekile 
aba, amabwe gikʉnduufyaga.”  

Ɨsyakʉlaalʉʉsya  
(Jesu ikwingɨla mu Jelusalemu) 

 
1. Jesu aalyendile pafiki ʉkʉbʉʉka mu Jelusalemu? 
2. Jesu bo ikwenda mu njɨla abandʉ baabombile silɨkʉ? 
3. Paapo fiki baabombile bo ʉlo? 
4. Bantuufyaga Jesu, bo bikʉjoba silɨkʉ? 
5. AbaFalisai baalɨmbʉʉlile Jesu ʉkʉtɨ abakaanisye 

abafundigwa baake, banganjobaga ʉmwene ʉkʉtɨ jo 
Malafyale ʉjʉ aatʉmiigwe na Kyala. Paapo fiki? 

Ɨsyakʉlaalʉʉsya ɨsi sikʉmpa ʉmundʉ ʉbʉjo ʉbwa 
kwinogona ʉbwanalooli ʉbwa nongwa ɨsi sipangiigwe nʉ 
kʉkola muno kʉbombelaga: 
6. Akapango aka kikʉmanyisya ʉkʉtɨ Jesu jo jwani? 
7. Tʉbagiile ʉkʉnangɨsya bʉlebʉle ʉkʉtɨ tʉmmwitiike 

Jesu? 

Ukipenda kujifunza kusoma Kinyakyusa, vijitabu hivi 
viwili vinatoa maelezo: 

Kama una maswali yoyote, au unataka kununua vitabu, 
au kuhudhuria darasa la kusoma, wasiliana na 

  
Simon Bukuku, namba ya simu: 0784 416 529 

Kama una maswali yoyote, au unataka kununua vitabu, 
au kuhudhuria darasa la kusoma, wasiliana na: 

  
Namba za simu 0767 911 488 


